
Numri i lëndës: 2023:099835 

Datë: 25.03.2024 

Numri i dokumentit:     05500842 

 

PAKR.nr.48/24 

NË EMËR TË POPULLIT 

 

GJYKATA E APELIT E KOSOVËS-Departamenti për Krime të Rënda, kolegji i përbërë nga 

gjyqtarët Zyhdi Haziri - kryetar i kolegjit, Bashkim Hyseni dhe Vaton Durguti - anëtarë të 

kolegjit, me bashkëpunëtoren profesionale Besnike Miftari, në çështjen penale kundër të 

akuzuarit Sh.I, për shkak të veprës penale blerja, posedimi, shpërndarja dhe shitja e paautorizuar 

e narkotikeve, substancave psikotrope dhe analoge nga neni 267 par.2 lidhur me nenin 275 par.1 

nën par.1.8 të KPRK-së, duke vendosur në lidhje me ankesën e mbrojtësit të akuzuarit Sh.I, 

av.Egzon Berlajolli, të ushtruar kundër aktgjykimit të Gjykatës Themelore në Pejë, Departamenti 

për Krime të Rënda, PKR.nr.70/2023 të datës 30.10.2023, në seancën e kolegjit të mbajtur 

konform nenit 390 të KPPK, me datë 13.03.2024 mori këtë:       

       

A K T GJ Y K I M 

 

REFUZOHET si e pabazuar ankesa e mbrojtësit të akuzuarit Sh.I, av.Egzon Berlajolli, ndërsa 

aktgjykimi i Gjykatës Themelore në Pejë – Departamenti për Krime të Rënda, PKR.nr.70/2023 

i datës 30.10.2023, VËRTETOHET.  

 

A r s y e t i m 

 

Gjykata Themelore në Pejë – Departamenti për Krime të Rënda, me aktgjykimin 

PKR.nr.70/2023 të datës 30.10.2023, të akuzuarin Sh.I, për shkak të veprës penale blerja, 

posedimi, shpërndarja dhe shitja e paautorizuar e narkotikeve, substancave psikotrope dhe 

analoge nga neni 267 par.2 lidhur me nenin 275 par.1 nën par.1.8 të KPRK-së, e ka shpallur 

fajtor dhe e ka gjykuar me dënim me burgim në kohëzgjatje prej 1 (një) viti, dhe me dënimin 

me gjobë në lartësi prej 150€ (njëqind e pesëdhjetë euro), të cilën shumë është i obliguar të 

paguaj në afat prej 15 (pesëmbëdhjetë) ditëve, pas plotfuqishmërisë së aktgjykimit. 

 

Në qoftë se i akuzuari nuk dëshiron apo nuk mund ta paguaj dënimin me gjobë në afat të caktuar, 

atëherë dënimi me gjobë do ti zëvendësohet me dënim me burgim, duke llogaritur një ditë 

burgim për çdo 20 euro të gjobës.  

 

Të akuzuarit i konfiskohet substancat narkotike e llojit M.......... me sasi prej .... gram, e cila 

gjendet në zingjirin e ruajtjes dhe pas plotfuqishmërisë së këtij aktgjykimi e njëjta do të 

shkatërrohet. 

 

Është obliguar i akuzuari të paguaj shpenzimet e procedurës penale në emër të paushallit 

gjyqësor obligohet të paguaj shumën prej 20 € (njëzetë euro), si dhe shumën prej 50 € (pesëdhjetë 

euro), në emër të taksës për kompensimin e viktimave të krimit,  të gjitha këto në afat prej 15 

(pesëmbëdhjetë) ditëve, pas plotfuqishmërisë së aktgjykimit. 

 

Kundër këtij aktgjykimi në afat ligjor ankesë ka ushtruar: 

 

Mbrojtësi i të akuzuarit Sh.I, av.Egzon Berlajolli, për shkak të vendimit mbi sanksionin penal, 

me propozimin që Gjykata e Apelit e Kosovës ta  aprovoi në tërësi ankesën si të bazuar, ndërsa 

aktgjykimin e ankimuar ta ndryshoj dhe të akuzuarit ti shqiptohet dënim me i butë me të cilin do 

të arrihet qëllimi i dënimit. 

 

Prokuroria e Apelit me parashtresën, PPA/I.nr.63/2024, datë 31.01.2024 ka propozuar që të 

refuzohet si e pa bazuar ankesa e mbrojtësit të akuzuarit Sh.I, av.Egzon Berlajolli, ndërsa 

aktgjykimi i ankimuar të vërtetohet.  

 

Gjykata e Apelit  e caktoi dhe e mbajti seancën e kolegjit në pajtim me dispozitën e nenit 390 të 

KPPK-se në të cilën kanë marrë pjesë i akuzuari Sh.I dhe mbrojtësi i tij av.Skender Musa i 

caktuar sipas detyrës zyrtare, ndërsa Prokurori i Apelit dhe mbrojtësi av.Egzon Bërlajolli  edhe 

pse kanë qenë të njoftuar në mënyrë të rregullt nuk morën pjesë në seancë. Mbrojtësi i të akuzuari 

av.Skender Musa pasi elaboroi ankesën, thekson se nuk kemi të bëjmë me veprën penale blerja, 

posedimi, shpërndarja dhe shitja e paautorizuar e narkotikëve, sepse dispozita ligjore me të cilën 

është thirr shkalla e parë nuk e precizon posedimin dhe nuk e përcakton se në cilin vend duhet të 

jetë posedimi. Për më tepër pasi që vepra penale është kryer në burg, e njëjta duhej të trajtohej 

me nenin 269 par.2 i KPRK-së, për shkak se kemi të bëjmë me një sasi të substancave narkotike 

0.08 gram. Andaj kërkoj që Gjykata e shkallës së dytë të bëjë ri cilësimin e drejtë të veprës penale 

dhe të gjykohet për posedimi i paautorizuar i narkotikëve, substancave psikotrope dhe analoge 

nga neni 269 par.2 të KPRK-së, dhe të i shqiptohet dënim me kusht dhe me gjobë më të vogël 

pasi që i akuzuari ka gjendje të rëndë, ndërsa i akuzuari deklaron se qëndron pranë ankesës së 

ushtruar me shkrim dhe pranë deklarimeve të mbrojtësit sipas detyrës zyrtare. 

 

Gjykata e Apelit, analizoi aktgjykimin e ankimuar, detyrimisht në kuptim të dispozitës së nenit 

394 par.1 të KPPRK, vlerësoi pretendimet ankimore të mbrojtësit e të akuzuarit dhe pas 

analizimit dhe vlerësimit të tyre gjeti se: 

 

Ankesa është e pabazuar  

  

Edhe pse aktgjykimi i shkallës së parë nuk ankimohet për shkak të shkeljeve esenciale të 

dispozitave të procedurës penale, megjithatë Gjykata e Apelit  të njëjtën e shqyrtoi sipas detyrës 

zyrtare edhe në këtë aspekt konform nenit 394 par.1 të KPPK-së, dhe gjeti se i njëjti nuk 

përmban shkelje esenciale të dispozitave të procedurës penale e as shkelje të tjera të cilat 

detyrimisht do të kushtëzonin prishjen e tij. 

 

Po ashtu, me ankesë nuk kontestohet as gjendja faktike të cilën e ka vërtetuar gjykata e shkallës 

së parë, prandaj as në këtë drejtim çështja nuk ka qenë objekt vlerësimi i kësaj Gjykate ( pasi që 

nuk mund të kontestohet aktgjykimi përkitazi me ketë bazë ankimore ngase i akuzuar e ka 

pranuar fajësinë), kurse aktgjykimi u vlerësua vetëm në drejtim të pretendimeve ankimore sa i 

përket vendimit mbi dënim. 

 

Pretendimet e mbrojtësit në ankesë  

 

Në ankesë mbrojtësi i të akuzuarit Sh.I, av.Egzon Berlajolli, konsideron se gjykata e shkallës së 

parë me rastin e matjes së dënimit ndaj të akuzuari, nuk ka vlerësuar të gjitha rrethanat 

lehtësuese që shkojnë në favor së të akuzuarit, dhe se gjykata ka vlerësuar si rrethana posaçërisht 

lehtësuese pranimin e fajësisë në shqyrtimin fillestar, pendimin e tij dhe premtimin se nuk do të 

përsërisë vepra penale, por gjykata nuk morri parasysh rrethanën që sasia e narkotikëve që iu 

është gjetur të mbrojturit tim është e sasisë jashtëzakonisht e vogël. 

 

Mbrojtja tutje shtonë se dënimi me burg mund të zbutet edhe pak për shkak se duhet marrë 

parasysh se i njëjti është i gjendjes së dobët ekonomike, i njëjti është penduar, premton se nuk 

do të përsërit vepra të tilla dhe sa më shpejt dëshiron të rikthehet tek familja e tij dhe të zhvillojë 

jetë normale, dhe ti kontribuoj shoqërisë, e që të gjitha këto mbrojtja konsideroj se kanë qenë 

rrethana posaçërisht lehtësuese dhe se gjykata e shkallës së parë nuk i ka vlerësuar drejtë kur ka 

vendosur mbi dënimin, për arsye të la cekura ka propozuar si me lartë.  

 

Vlerësimi i Gjykatës së Apelit 

 

Duke shqyrtuar aktgjykimin e ankimuar përkitazi me vendimin mbi dënimin, Gjykata e Apelit, 

konstaton se pretendimet e mbrojtësit të akuzuarit për një dënim më të butë nuk janë të bazuara. 

  

Gjykata e shkallës së parë me rastin e caktimit të dënimit i ka vlerësuar rrethanat të cilat ndikojnë 

në llojin dhe lartësinë e dënimit në kuptim të nenit 69 të KPRK-së, si rrethanë posaçërisht 

lehtësuese për të akuzuarin ka vlerësuar pranimin e fajësisë nga ana e të akuzuarit në shqyrtimin 

fillestar, pendimin e tij dhe premtimin para gjykatës se nuk do të përsërisë vepra penale, ndërsa 

si rrethana rënduese ka vlerësuar se i njëjti është i dënuar me aktgjykime të Gjykatës Themelore 

në Gjilan P.nr.262/2021 të dt.07.10.2021 për veprën penale posedim i paautorizuar të 

narkotikëve substancave psikotrope ose analoge nga neni 269 par.2 të KPRK, P.nr.713/2021 të 

dt.14.02.2022 për veprën penale vjedhje nga neni 315 par.1 nën par.1.1 lidhur me nenin 31 të 

KPRK. Duke i vlerësuar rrethanat e lartcekura të akuzuari i ka shqiptuar dënim si në dispozitiv 

të këtij aktgjykimi me bindje se me këtë dënim do të arrihet qëllimi dënimit. 

 

Një vlerësim të tillë të rrethanave relevante për matjen e dënimit si të drejtë dhe të ligjshëm e 

pranon edhe kjo gjykatë, dhe gjen se gjykata e shkallës së parë drejtë dhe në mënyrë të plotë i 

ka vlerësuar rrethanat të cilat ndikojnë në caktimin e llojit dhe lartësisë së dënimit, ndërsa 

pretendimet e mbrojtësit se nuk janë vlerësuar rrethanat lehtësuese të cituara, janë të pa bazuara 

pasi që të njëjtat janë vlerësuar veç e veç, sepse kanë qenë objekt vlerësimi nga gjykata e 

shkallës së parë, dhe si të tilla nuk janë të asaj natyre që e justifikojnë një dënim edhe më të butë 

kur merret parasysh vepra penale, andaj të gjitha këto rrethana sipas vlerësimit edhe të kolegjit 

penal të kësaj gjykate japin bazë të mjaftueshme që arsyetojnë shqiptimin e dënimit nga gjykata 

e shkallës së parë si në dispozitiv të aktgjykimit të ankimuar. 

 

Prandaj, kjo Gjykatë vlerëson se dënimi i shqiptuar ndaj të akuzuarit nga ana e Gjykatës së 

shkallës se parë është në harmoni me intensitetin e rrezikshmërisë shoqërore të veprës së kryer 

penale dhe shkallën e përgjegjësisë penale të akuzuarit dhe më intensitetin e rrezikimit apo 

pasojave të shkaktuara dhe se më të do të mund të parandalohet i akuzuari nga kryerja e veprave 

penale në të ardhmen, si dhe do të parandalohen personat tjerë nga kryerja e veprave penale.  

 

Nga arsyet e lartcekura u vendos si në dispozitiv të këtij aktgjykimi konform nenit 401 të 

KPPRK-së. 

                              

 

GJYKATA E APELIT E KOSOVËS 

Departamenti për Krime të Rënda 

PAKR.nr.48/2024 

Datë:13.03.2024 

 

B. Profesionale,                                        Anëtarët e kolegjit,                          Kryetari i kolegjit, 

Besnike Miftari                                          Bashkim Hyseni                                 Zyhdi Haziri               

_______________                                    ________________                          __________________ 

Vaton Durguti 

 ________________ 


